SOALAN NO. 16
PEMBERITAHUAN PERTANYAAN BAGI JAWAPAN BUKAN LISAN

:

:
18 APRIL 2016  (ISNIN)
SOALAN

:

Datuk Haji Yunus bin Haji Kurus minta MENTERI PEMBANGUNAN WANITA, KELUARGA DAN MASYARAKAT menyatakan sedarkah Kementerian berhubung kes golongan belia berkerjaya yang masih bujang serta kes penceraian pasangan muda yang tinggi dan apakah jalan penyelesaian dalam menangani isu ini.  
JAWAPAN: 
YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN MASYARAKAT
Kajian Penduduk dan Keluarga Malaysia Kelima (KPKM-5) yang dilaksanakan oleh Lembaga Penduduk dan Pembangunan Keluarga Negara (LPPKN) pada tahun 2014 mendapati hampir separuh atau 45.6 peratus penduduk belia berumur 15 hingga 40 tahun dan berkerjaya masih bujang ketika kajian dijalankan. Manakala bagi yang tidak bekerjaya pula, 67.1 peratus masih berstatus bujang.

Sebab-Sebab Masih Belum Berkahwin

Analisis lanjutan terhadap penduduk bujang berumur 25-49 dilakukan bagi melihat sebab utama mereka masih belum berkahwin. Bagi lelaki, tiga sebab utama masih belum berkahwin adalah kerana masalah kewangan (56.0%), tiada calon sesuai (18.4%) dan ingin tumpukan kepada kemajuan kerjaya (9.4%). Manakala bagi perempuan,  tiga sebab utama masih belum berkahwin adalah kerana tiada calon sesuai (35.7%), masalah kewangan (26.0%) dan ingin menumpukan kepada kemajuan kerjaya (18.1%).

Penceraian Pasangan Muda

Bagi kes penceraian pula, pada tahun 2014 peratusan penduduk muda berumur 15 hingga 40 tahun yang berstatus bercerai hanyalah 1.2 peratus sahaja. Angka ini adalah sangat kecil jika dibandingkan dengan 44.2 peratus yang masih berkahwin.

Sebab Penceraian Pasangan Muda
Bagi wanita muda berumur 15-40 tahun, lebih satu pertiga (37.3%) menyatakan punca utama mereka bercerai adalah kerana tiada persefahaman. Ini diikuti dengan suami curang (21.5%) dan suami tidak bertanggungjawab (16.3%). Manakala bagi lelaki muda berumur 17-40 tahun pula, lebih separuh (52.1%) menyatakan punca utama mereka bercerai adalah kerana tiada persefahaman. Ini diikuti dengan campur tangan mertua (17.1%) dan suami curang (10.2%).

Program dan Inisiatif Kementerian
KPWKM melalui Lembaga Penduduk dan Pembangunan Keluarga Negara (LPPKN) telah melaksanakan pelbagai usaha bagi memantapkan institusi perkahwinan dan kekeluargaan melalui pelbagai program pendidikan, pengetahuan dan kemahiran seperti berikut;

a)
Program Pra Perkahwinan SMARTSTART, yang diadakan khusus untuk pasangan yang akan berkahwin atau baru berkahwin (kurang 5 tahun). Dari tahun 2006 hingga Disember 2015, sebanyak 616 buah program telah dilaksanakan dengan penyertaan seramai 24,470 peserta.

b)
LPPKN juga telah melaksanakan SMARTSTART 2nd Honeymoon dengan kerjasama Yayasan Pembangunan Keluarga Terengganu (YPKT) sejak bulan Ogos 2009. Tujuan utama program ini adalah untuk membantu pasangan yang menghadapi konflik rumah tangga. Sehingga Disember 2015, sebanyak 40 program telah dilaksanakan dengan penyertaan sebanyak 1094 pasangan. Hasil daripada pelaksanaan program berkenaan, hanya 18 pasangan (1.6%), telah membuat keputusan untuk meneruskan proses penceraian. Hasil kejayaan program tersebut di Terengganu, LPPKN akan meluaskan lagi program seumpama ini di seluruh negara. Pada tahun 2016 program telah dipanjangkan kepada semua Negeri dengan jumlah pelaksanaan 1 program setiap Negeri. Kita berharap program ini mendapat sokongan dan kerjasama daripada Kerajaan Negeri, agensi kerajaan, swasta dan juga pihak NGO khususnya dalam menangani masalah konflik keluarga.

Berdasarkan kepada dapatan KPKM-5, faktor utama berlakunya perceraian bagi lelaki dan wanita adalah disebabkan oleh tiada persefahaman. Justeru KPWKM melalui LPPKN telah melaksanakan pelbagai program yang dapat meningkatkan kemahiran menguruskan keluarga, komunikasi dan keibubapaan seperti ;
a)
Program Parenting@Work, yang dianjurkan khusus untuk  membantu ibu bapa yang bekerja dalam mengimbangi antara tanggungjawab kerja dengan keluarga (work life balance). Dalam tempoh 2007 hingga Disember 2015, sebanyak sejumlah 748 program telah dilaksanakan oleh LPPKN dengan kerjasama NGO, melibatkan penyertaan seramai 31,422 orang ibu dan bapa.

b)
Program Ilmu Keluarga@LPPKN, diwujudkan bagi meningkatkan kemahiran pengurusan rumah tangga yang lebih berkesan. Sejak 2006 hingga Disember 2015, sejumlah 12,674 kursus telah diadakan yang berjaya menarik penyertaan seramai 1.4 juta orang.

c)
Program SMARTbelanja@LPPKN, pula telah diwujudkan bagi membantu keluarga dalam menguruskan perbelanjaan harian agar mereka dapat melaksanakan perbelanjaan berhemah. Sejak tahun 2008 hingga kini sebanyak 311 program telah dilaksanakan melibatkan 17,089 peserta.

Selain itu, bagi membantu pasangan yang menghadapi konflik, KPWKM juga ada menyediakan perkhidmatan sokongan keluarga melalui perkhidmatan kaunseling perkahwinan dan kaunseling keluarga. Sehingga kini, KPWKM ada menyediakan seramai 270 orang kaunselor berdaftar di Jabatan Kebajikan Masyarakat, Jabatan Pembangunan Wanita dan di Pusat Keluarga LPPKN seluruh negara. LPPKN juga telah menyediakan perkhidmatan kaunselor panel seramai 61 orang yang terdiri daripada, guru kaunseling, kaunselor berdaftar dari pelbagai agensi lain, dan pesara kerajaan yang telah dilatih dengan kaunseling perkahwinan dan kekeluargaan.

